Teny mitondra fanantenana ...

Tsy hitan’Andriamanitra ve fa mijaly aho?

Mazàna eo amin’ny fiainantsika dia misy zava-doza mihatra amin’ireo olona izay tsy mendrika izany akory. Ny tafio-drivotra samihafa misesisesy mamely antsika ohatra dia nanapotika ny fefiloha izay nolalovany sy mandrodana trano sy tanàna aro. Vokany: olona an’arivony no mamoy namoy ny ainy ary an-jatony maro no tsy nanan-kialofana sy tsy tsy nanan-drano fisotro madio. Rava ireo trano sy fananana maro.
Amin’ny endriny mahazatra, ny fahoriana dia miseho amin’ny aretina tampoka, ny lozam-pifamoivoizana, fisaraham-panabadiana fandaozan’ny vady na fahafatesan’ny vady na zanaka.  Na inona na inona fomba isehoan’ny fahoriana dia tsy maintsy mitomany sy mitaraina isika rehefa idonan’ny zava-mahory. Manoloana izany, ny fanontaniana apetratsika ary dia hoe: “Fa nahoana no midona amiko izao? Inona no anton’izao? Fa nahoana no izaho no iharan’izao fijaliana izao? Tsy fantatr’Andriamanitra ve fa efa ory sy mijaly aho? Moa mba mihevitra ny momba ahy sy ny fiainako ve Izy?”

Na i Jesosy aza dia mba nametraka fanontaniana toy izany fony Izy teto an-tany raha nihantona teo amin’ny hazo fijaliana ka velon-taraina hoe: “Andriamanitro ô, Andriamanitro ô, nahoana no dia mahafoy Ahy Hianao?” (Marka 15:34). Nanontany tena mihitsy Izy raha toa ka nihevitra ny toe-javatra mampahory izay niainany ny Rainy. Ny Baiboly rahateo moa dia manoritra an’i Jesosy ho “lehilahy ory sady zatra ny fahoriana.” (Isaïa 53:3).
Miarak’ory amintsika Andriamanitra
Sarotra ho anao matetika ny hino izany raha mbola ao anatin’ny olana mangitsokitsoka ianao, kanefa Andriamanitra dia mahalala ny an-tsipiriany momba ny fahorianao. Mihevitra tanteraka ny momba anao Izy. Eo anilanao Izy na dia toa lavitra aza tsy takatr’antso aza no fihevitrao Azy. Azo antoka izany, satria i Jesosy mihitsy no efa nampanantena hoe: “Indro Izaho momba anareo mandrakariva ambara-pahatongan'ny fahataperan'izao tontolo izao.”(Matio 28:20). Mijoro eo anilanao Andriamanitra rehefa mandalo sy misetra fahoriana ianao. Hoy Izy aminao: “Raha mita ny rano ianao, dia homba anao Aho; Ary raha mita ny ony ianao, dia tsy hanafotra anao izy”(Isaïa 43:2). Ao anatin’ny zava-tsarotra indrindra lalovantsika, ao anatin’ny fahoriana mangidy indrindra mianjady amintsika, dia tsarovy fa eo anilanao hatrany Izy.
Angamba hametra-panontaniana kosa ianao manao hoe: Raha marina tanteraka izany dia nahoana ary no tsy miditra an-tsehatra haingana amin’ny fiainako Izy? Nahoana no tsy esoriny amiko izao fahoriana mianjady amiko izao? Toa dia jereny fotsiny ve izao fahoriana mahazo ahy izao?
Voalohany indrindra, dia mety tsy fantatrao akory angamba kanefa mety efa manao asa ao aminao sy ho anao Izy ankehitriny. Angamba hiha-ratsy noho izao ny mety ho fandehan’ny toe-javatra raha tsy teo ny fidirany an-tsehatra teo amin’ny fiainanao. 
Eo amin’ny tontolo misy antsika dia hita miseho lany hatraiza hatraiza ny fahoriana. Ny Baiboly dia manambara amintsika fa ny ny rangory fototry ny afo nipoiran’ireny fahoriana ireny dia tsy iza tsy akory fa i Satana, izay efa niady ary mbola miady amin’Andriamanitra mandrak’anito. Kanefa ny Baiboly dia maneho antoka amintsika marimarina fa na eo aza izany rehetra izany Andriamanitra dia miezaka hatrany mamefy ny ratsy mba tsy hiteraka fanimbana sy fampahoriana mihoatra noho izay efa nataony. 
Ny bokin’ny Apokalypsy dia maneho anjely efatra izay mihazona ny rivotra eny amin’ny vazan-tany efatra, ary misy anjely iray mibaiko azy hoe: “Aza manimba ny tany, na ny ranomasina, na ny hazo mandra-pa...”. Amin’ny alalan’izay fanehoana an-tsary izany no ahafantarantsika fa Andriamanitra dia miaro antsika amin’ireo fikasan-dratsy marobe afitsok’i Satana amintsika.
Manana olana Andriamanitra

Miatrika olana tokoa Andriamanitra. Araka ny efa fantatrao dia miaina eto amin’ny tontolo feno faharatsiana sesilany isika. I Satana dia manohitra an’Andriamanitra tsy an-kiato eo amin’ny adin’ny tsara sy ny ratsy. Mitady hatrany izay fomba handavoana antsika izy sy hanakanana antsika tsy hahita ny tena fahasambarana.  Kanefa Andriamanitra dia Mahery  noho i Satana, ary amin’ny farany dia Izy ihany no tsy maintsy handresy amin’io ady io. Indray andro any, ny fahotana, ny Ratsy sy ny fahoriana dia hofongorana tanteraka tsy eto an-tany intsony, ary eto amin’ny voahary manontolo mihitsy. Mandra-pahatongan’izay fotoana izay anefa dia manana fahefana hampihatra ny fahoriana sy ny fijaliana ary ny fahafatesana i Satana.
Ny olana tokana ho an’Andriamanitra dia izao: fomba ahoana no handresena an’i Satana kanefa tsy manohintohina ny fahafahantsika misafidy malalaka? Ny fahafahantsika misafidy (eo amin’ny tsara sy ny ratsy) dia fahafahana fototra izay tian’Andriamanitra harovana amin’ny fomba rehetra. Afaka misafidy ny hiandany amin’Andriamanitra isika, kanefa raha tsy an-kalalahana tanteraka no anaovantsika izany safidy izany, dia handresy i Satana. 
Tany am-boalohany izy dia niampanga an’Andriamanitra ho mpanao didy jadona an-jambany izay mitaky fankatoavana tsy misy fepetra sy an-terisetra. Nitsangana hifaninana tamin’Andriamanitra foana izy. Ho setrin’ny fihaikana nataon’i Satana dia nasehon’Andriamanitra ny fahafoizan-tenany tanteraka ho antsika tamin’ny nanirahany ny Zanany lahitokana tety an-tany mba haka endrika mitovy amin’ny endritsika, sy ho faty ho antsika teo amin’ny hazo fijaliana.
Noho izany, izaho sy ianao dia mila mandray safidy mazava: Na Andriamanitra na i Satana. Ho fanoherana ny fiampangan’i Satana izay milaza fa Andriamanitra dia manampatra ny fahefany mba hanerena antsika hankato Azy, dia avelan’Andriamanitra hisafidy malalaka isika, izany hoe safidy vokatry ny fontsika, an-kalalahana tanteraka. Izany no maha-zava-dehibe tokoa eo imason’Andriamanitra ny fahafahantsika. Kanefa izany ihany koa no mahatonga olana lehibe ho Azy, satria midika izany fa afaka misafidy ny ratsy isika, afaka misafidy ny hanao ratsy amin’ny hafa isika. Afaka misafidy ny hanohitra Azy isika na dia mampalahelo Azy indrindra aza izany. 
Fanamparam-pahafahana

Tsy tokony hahagaga antsika, arak’izany, raha toa ka misafidy ny hanao ny ratsy ny olona sasany. Ny vokatr’izany dia fahoriana sy fijaliana. Rehefa misy reny matin’ny homamiadana, rehefa misy tokantrano rava, rehefa misy zaza maty vokatry ny lozam-pifamoivoizana, rehefa mandalo fahoriana isika, na inona na inona anton’izany, dia midika izany fa mbola mivaivay ny ady eo amin’Andriamanitra sy i Satana, ary indraindray dia manararaotra mamely mafy mihitsy i Satana toy ny fanaony hatramin’izay.

Ny Baiboly kosa anefa dia manome antoka ho antsika fa amin’ny farany dia Andriamanitra no handresy eo amin’io ady io. Ny bokin’ny Apokalypsy dia manambara izany amin’ny alalan’ny fanehoana an’i Jesosy ho tahaka Ilay mitaingina soavaly fotsy mitarika ny tafiky ny lanitra. Anjely tsy hita isa no manaraka Azy. Tonga tamin’ny fetrany ny faharetany ny amin’ireo ratsy rehetra nataon’i Satana. Ho avy Izy handrava ny asany sy voka-dratsiny.
Ho vetivety ny ady. Hosamborina i Satana sy ireo mpanara-dia azy. Tsy ho tanteraka ny fandringanana ny ratsy raha tsy efa voaringana i Satana. Amin’izay dia hifarana tsy hisy intsony ny fankahalana, ny herisetra, ny fampihorohoroana rehetra, ny famonoan’olona faobe sy ny vono olona amin’ny endriny samihafa. Amin’izay no hifarana ny asa ratsy rehetra sy ny alahelo rehetra nampizakain’i Satana antsika zanak’olombelona.
Tsy hisy fanaintainana intsony

Ny Baiboly dia manome toky antsika fa tsy hiverina fanindroany intsony ny fahotana (jereo Nahoma 1:9). Voalaza fa ho havaozin’Andriamanitra ny zava-drehetra, isika ihany koa dia havaozina tanteraka fa: “...hofafany ny ranomaso rehetra amin'ny masony; ary tsy hisy fahafatesana intsony, sady tsy hisy alahelo, na fitarainana, na fanaintainana; fa efa lasa ny zavatra taloha.”(Apokalypsy 21:4).
Tsy hitan’Andriamanitra ve fa tena mijaly aho? Fantany ve izao manjo ahy izao? Eny, Hitany tokoa izany! 
Hiditra an-tsehatra ve Izy mba hanafahana ahy amin’izany? Izany dia izany tokoa! Manome toky anao Izy: “Izaho tsy handao anao mihitsy na hahafoy anao akory”(Hebreo 13:5).

*
*
*

NAHOANA NO IZAHO?

Ara-drariny tokoa raha mametraka izany fanontaniana izany isika rehefa misedra fahoriana sy olana. Mahatsiaro tena ho ianjadian’ny mafy sy ny tsy rariny ve isika. Nahoana no toa miaina am-pilaminana ny sasany, kanefa izaho iharan’ny toe-javatra mangidy toy izao? Ao anatin’ny voina iray dia mety hisy olona ho faty, kanefa hisy olona koa tsy haratra na dia kely akory aza. Nahoana? Nahoana no toa manao fahagagana ho an’ny sasany Andriamanitra, kanefa tsy manao izany ho an’ny hafa?
Tsy misy valinteny mahafa-po tanteraka ho an’ireo fanontaniana ireo. Kanefa tsy tokony hohadinointsika fa Andriamanitra no mifehy ny fahagagana sy ny antony anaovany izany. Mahatakatra mihoatra lavitra noho izay takatsika ny fijeriny, ary amin’ny farany dia handamina ny zava-drehetra Izy. Amin’ny fomba mazava no anambaran’ny Mpitoriteny izany: “Andriamanitra dia any an-danitra ary hianao ety an-tany, koa aoka ho vitsy ny teninao.”(Mpitoriteny 5:1).
Amin’ny toe-javatra toy izany dia mila matoky isika fa Andriamanitra no manana ny valim-panontaniana rehetra; tsy ananantsika izany, fa hisy fotoana izay hahafahantsika hanontany azy mivantana rehefa tonga any an-danitra isika.
 Zavatra tokana ihany no tokony hinoantsika: amin’ny andro izay hifaranan’ny tantaran’ny tany, rehefa handao ity tany ity isika ka hakarina eny amin’ny habakabaka, dia hahatsiaro maivana satria “ny fahoriana amin'izao andro ankehitriny izao dia tsy tokony hoharina amin'ny voninahitra mavesatra izay omanina sy haseho amintsika.”(Romana 8:18) Matokia an’Andriamanitra ary apetraho Aminy ny enta-mavesatra mahazo anao fa Izaho hoy Izy hanome anareo Fitsaharana. Izy no hanohana anao hatramin’ny farany.
*
*
*

Efa noheverinao ve fa mety hanova tokoa ny fiainana ny fandinihana ny Baiboly isan’andro? Mety hahitanao fahasambarana sy fiadanam-po ary fahombiazana kokoa ny fanaovanao izany.

Nahoana moa raha andramana?

Hahafahanao manaraka maimaim-poana fianarana Baiboly, na hahazoanao lisitr’ireo tolotra hafa dia antsoy ny:

454 7467/ 467 03292 na manorata amin’ny:

La Voix de l’Espérance, BP 18, Rose Hill

Email: voixde.lesperance@yahoo.com
Adiresy hafa:

Anarana:_____________________________ Tel.:_____________________________

*
*
*

Maniry hisoratra anarana amin’ny fianarana Baiboly amin’ny alalan’ny taratasy ifandefasana aho:

Anarana sy Fanampiny: .................................................................................................................

Adiresy: .................................................................................................................

Tel.: .................................................................................................................

Mailaka: .................................................................................................................

Ity tapakila ity dia alefaso amin’ity adiresy manaraka ity:

La Voix de l’Espérance, BP 18, Rose Hill

Na amin’ny:

Mailaka: voixde.lesperance@yahoo.com
*
*
*

Fanilon'ny tongotro Sy fanazavana ny lalako ny teninao.

Salamo 119:105

*
*
*

